
"A violencia sexual contra as mulleres e as nenas ten as súas raíces en
séculos  de  dominación  masculina.  Non  esquezamos  que  as
desigualdades  de  xénero  que  alimentan  a  cultura  da  violación  son
esencialmente  unha  cuestión  de  desequilibrio  de  poder". —  António

Guterres, Secretario Xeral da ONU 

[Na páxina oficial do 25N da ONU, https://www.un.org/es/events/endviolenceday/]

Lectura de textos
Texto 1: (Para 4º ESO)

O texto escollido é un fragmento de Invisibles. Relatos do maltrato de Montse Fajardo, libro que recolle sete
casos reais de maltrato. O libro pretende non só pór o foco na invisibilidade das mulleres que son vítimas, senón
tamén na onda expansiva que o maltrato provoca, afectando principalmente á descendencia da parella. Mais,
sobre todo, preténdese acabar coa invisibilidade dos maltratadores, como espello de moitos outros que fican
agochados entre cada un de nós. 

Eva, Mariluz, Tina, Ana, Irene, Marga e Begoña son as protagonistas dos relatos reais deste libro e son parte de
nós, dunha sociedade que segue a ollar cara outro lado, dunha estrutura patriarcal que aínda segue a pensar que
estas cousas deben quedar na intimidade das casas. Son as voces valentes que entenden que a violencia (física,
verbal,   emocional...) que  as  súas parellas  exerceron  consciente  e  reiteradamente  contra  elas  non é  unha
cuestión  persoal  nin  doméstica,  é  un  delito  que  debe  ser  denunciado  e  castigado  pero,  sobre  todo,  debe
poñernos a todas (e, máis aínda, a todos) en alerta.

Estes fragmentos pertencen á historia dunha destas mulleres, Eva.

«Perfís

Un brazo roto, dúas vértebras desprazadas e o tímpano perforado de cando che bateu a cabeza
contra o fondo do armario. Hostia Eva, pero como puideches acabar así? Se ti non das o perfil…

Non dou o perfíl, non dás o perfil, non hai perfil

A sensación de entrar nun sitio así é terríbel porque te ves na sala de espera con aqueles carteis,
“es unha puta. Perdóame. Non vai volver pasar. Voute matar” e identifícaste totalmente. Dis, joder,
Eva, como puideches chegar ata aquí? Ti non dás o perfil. Cando se soubo o que me pasara con
Alberto, tiven que escoitalo tanto…

-Ti? Pero como unha tía coma ti???

Non dou o perfil. Non hai un perfil.

Pero es ti. A do cartel es ti. Ti es a muller á que o seu mozo tirou da cama ao chan, tres ou catro
veces, no medio dunha pelexa.

-Larga de aquí!

-Non podemos falalo sen enfadarnos?

-Que me deixes, só, coño!!

E ti a rolos. Cantas foron? Tres? Catro veces? Repasas iso sentada na sala. Atafegada. Non queres
recoñecerte aí. Pero aí estás. E a imaxe da muller do cartel quédache gravada.

-Eva? Es a irmá…

-Si, si.

-Ven, pasa.

Senteime no despacho e fiquei calada. A amiga de Lidia achegoume unha caixa de kleenex e non
puiden falar. Chorei e chorei, chorei e chorei.

-É que mallaron en min.

Non puiden dicir máis nada.

Non é amor

Non sei porqué non o denunciei. Se foi por medo ou porque a pesar dde todo nunca quixen facerlle
dano, pero tiña que telo denunciado. Sobre todo polos seus fillos, para que non repitan o patrón.

Un verán foramos ao parque acuático de Cerceda cos seus dous nenos e a miña irmá maior, e ao
volver á casa discutimos por unha parvada e empurroume, esvarei, e aínda que non cheguei a caer
golpeeime atrás, diante do seu neno maior e da miña sobriña.

-Hugo, cariño, vai ver a tele con Natalia, que quero falar co teu pai.

E Hugo marchou.

-Nunca lle amoses aos teus fillos como es realmente. Non lles ensines que isto é amor, porque isto
non é amor.

Esa noite, soas na cociña preparando a cea, os doce anos da miña sobriña sometéranme ao xuízo
da razón:

-Eu nunca vou contar o que pasou, pero ti cres que mereces isto, tía?

No epílogo deste libro, unha psicóloga do CIM de Pontevedra di: 

Non hai perfís

Todas as mulleres podemos chegar a sufrir maltrato e polo tanto hai que apartar a culpa das que xa o padecen.
Non fixeron nada que o provocase.  Non hai  determinadas características ou comportamentos que convertan
unha muller en vítima. Non hai perfís. Vémolo nos episodios deste libro, nos capítulos de Eva, Ana, Begoña...a
súa xente coincide en que non encaixan no perfil, precisamente porque non o hai. Como ben di Ana, non es unha
vítima porque encaixes no ro,, senón porque deches cun maltratador. Punto.

É importantísimo esquecer esa parvada de que ás mulleres maltratadas lles van os tíos duros. Non é máis ca
outra teoría misóxina para culpabilizar as vítimas. A maioría dos maltratadores son ese tipo encantador do que
falan nas noticias as veciñas da muller asasinada, ese ser anodino que nunca sobresaíu en nada, ou o rapaz
caladiño que nunca matou unha mosca. O maltratdador pode ser calquera, non o esquezas, e por iso calquera de
nós, polo simple feito de ser mulleres, podemos ser maltratadas. Os maltratadores non levan un cartel, e tanto
pode ser ese mozo co que tes unha relación máis ou menos esporádica, como o home co que levas toda a vida,
como vemos en moitos casos.

Texto 2: (Para 4º ESO)

Antía Yáñez (2018): Senlleiras. Vigo, Galaxia, pp 201-202

Maio 1997

Bernabé revisáballe a correspondencia, pero perdía o tempo. Nin a mamá nin os avós sabían escribir e Xosé
facíao a duras penas. Descoñecía se Corona se puxera en contacto con ela. Se así fora, o seu marido non lle
dixera  nada.  Daquela  casa non  volvera  saír  ningunha  carta  dirixida  á  viúva  de  Ramón González.  Bernabé
queimara todo na cheminea e obrigáralle a mirar mentres o facía. A correspondencia coa única amiga que tivera
xamais, os libros de Lar que comprara na rúa Real aproveitando os paseos coa sogra; o exemplar de A i-alma de
Mingos de Francisca Herrera, da editorial Céltiga, que tanto lle custara conseguir; os números de A Nosa Terra.

Todo. Bernabé queimara todo cun sorriso na cara mentres miraba para ela.

Pasado un mes, Alana pensou que se preocupara de máis, que o incidente, como lle chamaba, fora tan só cousa
dos nervios. O que tiña que facer era non provocalo. O seu marido podía ser moi intenso ás veces, pero iso ela
xa o sabía cando casaran. Non debera esconderlle nada. Os matrimonios non se agochaban as cousas. Fixera
mal e sabíao.

Cando Bernabé chegou de traballar,  coidou que a sopa da cea tiña demasiado sal. Levantouse e botoulle o
contido do seu prato a Alana por enriba, queimándoa. Logo, deulle un sopapo no lado esquerdo da cara.

A culpa era dela, que para algo era a señora da casa.

Actividades:

1.- Indica cal é o tema deste texto e ponlle un título.

2.- Que son Lar, Céltiga e A Nosa Terra?

3.- Que será o incidente, como Alana o chama?

4.- A culpa era dela, que para algo era a señora da casa. Que opinas desta afirmación?

5.- O que tiña que facer era non provocalo. Segundo o teu criterio, que é o que debería facer Alana de ser unha
muller do noso tempo?

6.- Que foi todo o que queimou Bernabé e por que o faría?

Texto 3: “Tratamento de beleza” de Carlos Negro en Penúltimas tendencias. Xerais, 2014. (páx. 62)

Xa está.
Xa pasou.
Corto contigo.
Despréndome de células morta.
Doume unha masaxe de autoestima.
Aplico ao corazón cremas hidratantes.
E reciclo as bágoas como auga para as plantas.

